
kecekapan dan pembangunan industri yang bermanfaat kepada kesihatan dan keselamatan awam, 

kerjasama antarabangsa berhubung dengan standard dan penstandardan. 

 

Standard Malaysia dibangunkan melalui sepersetujuan jawatankuasa yang dianggotai oleh perwakilan 

yang seimbang daripada pengeluar, pengguna dan pihak lain yang kepentingannya relevan, 

sebagaimana yang sesuai dengan perkara yang sedang diusahakan. Pembangunan standard sebagai 

Standard Malaysia dikawal oleh Akta Standard Malaysia 1996 [Akta 549]. Seksyen 18A akta tersebut 

menetapkan bahawa semua Standard Malaysia adalah dimiliki oleh Kerajaan Malaysia dan tiada mana-

mana bahagian Standard Malaysia boleh diterbitkan semula dalam sebarang bentuk tanpa kebenaran 

Perwakilan jawatankuasa 
 
 
Jawatankuasa Kebangsaan Standard berkenaan Halal (NSC I) yang di bawah kuasanya Standard Malaysia ini dibangunkan, 
dianggotai oleh wakil daripada organisasi berikut: 
 
Halal Development Corporation Berhad  
Institute of Quality Malaysia 
Institut Kefahaman Islam Malaysia 
Institut Kemajuan dan Penyelidikan Pertanian Malaysia 
Institut Metrologi Kebangsaan Malaysia  
Jabatan Kastam Diraja Malaysia  
Jabatan Kemajuan Islam Malaysia 
Jabatan Kimia Malaysia 
Jabatan Perkhidmatan Veterinar  
Jabatan Standard Malaysia (Sekretariat) 
Kementerian Kesihatan Malaysia (Bahagian Keselamatan dan Kualiti Makanan) 
Kementerian Kesihatan Malaysia (Bahagian Regulatori Farmasi Negara) 
Kementerian Kesihatan Malaysia (Pihak Berkuasa Peranti Perubatan) 
Kementerian Perdagangan Antarabangsa dan Industri 
Kementerian Perdagangan Dalam Negeri dan Hal Ehwal Pengguna   
Lembaga Pemasaran Pertanian Persekutuan 
Persatuan Pengguna Islam Malaysia 
Persatuan Pengguna-pengguna Standard Malaysia  
Persekutuan Pekilang-pekilang Malaysia 
Universiti Islam Antarabangsa Malaysia 
Universiti Sains Islam Malaysia 
 
 
Jawatankuasa Teknikal berkenaan Kosmetik, Farmaseutikal dan Peranti Perubatan Halal yang membangunkan 
Standard Malaysia ini dianggotai oleh wakil daripada organisasi berikut: 
 
Halal Development Corporation Berhad  
Jabatan Standard Malaysia (Sekretariat) 
Jabatan Kemajuan Islam Malaysia  
Jabatan Kimia Malaysia 
Jabatan Mufti Selangor 
Kementerian Perdagangan Antarabangsa dan Industri 
Kementerian Kesihatan Malaysia (Pihak Berkuasa Peranti Perubatan) 
Kementerian Kesihatan Malaysia (Bahagian Regulatori Farmasi Negara) 
Kementerian Perdagangan Dalam Negeri dan Hal Ehwal Pengguna 
Malaysia External Trade Development Corporation (MATRADE) 
Malaysia Medical Device Association  
Malaysian Pharmaceutical Society 
Persatuan Perkilangan Peranti Perubatan  
Persatuan Pengguna Islam Malaysia  
The Cosmetic, Toiletry and Frangrance Association  
Universiti Islam Antarabangsa Malaysia 
Universiti Kebangsaan Malaysia, Fakulti Farmasi 
Universiti Teknologi Malaysia 
Universiti Malaysia Sabah 

Perwakilan jawatankuasa (sambungan) 

 
 
Kumpulan Kerja mengenai Kosmetik Halal yang membangunkan Standard Malaysia ini dianggotai oleh wakil 
daripada organisasi berikut: 
 
Institut Kimia Malaysia 
Institut Penyelidikan dan Kemajuan Pertanian Malaysia 
Jabatan Kimia Malaysia 
Jabatan Perkhidmatan Veterinar 
Jabatan Pertanian Malaysia 
Jabatan Standard Malaysia (Sekretariat) 
Kementerian Kesihatan Malaysia (Bahagian Regulatori Farmasi Negara) 
Lembaga Minyak Sawit Malaysia 
Pejabat Mufti Wilayah Persekutuan 
Persekutuan Pekilang-pekilang Malaysia (The Malaysian Cosmetics and Toiletries Industry Group) 
Persatuan Pengguna Islam Malaysia 
SIRIM Berhad 
The Cosmetic, Toiletries and Fragrance Association 
University Malaya Halal Research Centre 
Universiti Teknologi Malaysia 

Prakata 
 
 
Standard Malaysia ini dibangunkan oleh Kumpulan Kerja mengenai Kosmetik Halal di bawah 

bidang kuasa Jawatankuasa Kebangsaan Standard berkenaan Halal. 

 

Pengubahsuaian utama dalam semakan standard ini adalah seperti berikut: 

 

a) nombor dan tajuk telah diubah kepada “Kosmetik halal – Keperluan umum”; 
 
b) definisi “dandanan diri” digabung sebagai “kosmetik”; 
 
c) penambahan definisi “pihak berkuasa berwibawa”, “pengilangan dan pengendalian”, 

“tidak halal”, “fatwa” dan “sertu”; 
 
d) pengenalan keperluan integriti halal, pengurusan rekod, amalan agama dan penglibatan 

pekerja bawah klausa “Tanggungjawab pengurusan”; 
 
e) pengenalan kemudahan Muslim di “Premis dan Fasiliti”; 
 
f) pengguguran klausa “Proses penyembelihan” dan lampirannya; dan 
 
g) pindaan dan penambahbaikan pelbagai klausa berkenaan. 

 
Standard Malaysia ini merupakan terjemahan MS 2634:2019, Halal cosmetics – General 
requirements dalam Bahasa Melayu. Sekiranya timbul pertikaian dalam pemakaian standard 
ini, MS 2634:2019, Halal cosmetics – General requirements adalah terpakai sebagai naskhah 
sahih.  

Standard Malaysia ini membatalkan dan menggantikan MS 2200: Bahagian 1:2008, Barang 
gunaan Islam - Bahagian 1: Kosmetik dan dandanan diri - Garis panduan umum.  
 

Pematuhan ke atas Standard Malaysia tidak dengan sendirinya memberikan kekebalan 

daripada obligasi undang-undang. 

Pengenalan 
 
 
Standard Malaysia berkaitan halal telah dibangunkan untuk menghadapi cabaran terhadap 
permintaan yang semakin meningkat bagi produk dan perkhidmatan halal, sebagai melengkapi 
ekosistem halal di Malaysia. Standard ini dirumuskan berdasarkan konsep halal yang 
diintegrasikan secara dalaman (halal built-in) dan digunakan oleh pihak berkuasa berwibawa 
yang sedia ada terhadap pensijilan halal. 
 
Halal built-in adalah suatu pendekatan sistematik ke arah pembangunan produk halal yang 
bermula dengan objektif yang telah ditentukan oleh pengurusan. Ini mencakupi atau 
menyepadukan keperluan halal sebagai sebahagian daripada keseluruhan pengurusan dan 
sistem kawalan. Ini termasuk kesemua aspek pengilangan/ pengeluaran, bermula dari strategi/ 
perancangan hingga penyelidikan dan pembangunan, pemilihan bahan mentah sehingga 
penghantaran produk siap ke tempat pembelian. Ini bagi memastikan pematuhan secara 
berterusan terhadap keperluan halal yang spesifik dan aspek keselamatan produk, prestasi, 
keberkesanan dan kualiti, serta aspek kebersihan dalam pengilangan dan pengendalian produk 
halal. 
 
Keperluan halal sepertimana yang dinyatakan oleh hukum syarak dan fatwa yang dimasukkan 
dalam standard halal, sebagaimana yang telah dibangunkan oleh Jabatan Standard Malaysia. 
Halal perlu diintegrasikan dalam keseluruhan sistem.  
 
Memperolehi pensijilan halal adalah suatu strategi perniagaan dan dilihat sebagai elemen nilai 
tambah. Oleh sebab keperluan utama produk kosmetik adalah keselamatan dan kualiti, maka, 
semua kosmetik hendaklah mematuhi Akta Jualan Dadah 1952 (Akta 368) sebelum ia boleh 
dipersijilkan halal.

Kosmetik halal – Keperluan umum 
(Semakan pertama) 

 

 

1 Skop 
 

Standard Malaysia ini menetapkan keperluan umum dalam pengilangan dan pengendalian 

kosmetik halal. 

 

 

2 Rujukan normatif 
 

Rujukan normatif berikut amat penting untuk penggunaan standard ini. Bagi rujukan yang 

bertarikh, hanya edisi yang dinyatakan diguna pakai. Bagi rujukan tidak bertarikh, edisi terkini 

rujukan normatif (termasuk apa-apa pindaan) diguna pakai. 

 

MS 1500, Makanan halal – Keperluan umum 

 

MS 2393, Islamic and halal principles - Definitions and interpretations on terminology 

 

 

3 Istilah dan takrifan 
 
Bagi tujuan standard ini, istilah dan takrifan yang berikut serta MS 2393 adalah diguna pakai. 
 
3.1 pihak berkuasa berwibawa 
 
Agensi yang diamanahkan oleh kerajaan untuk melaksanakan tugas tertentu menurut 
keperluan yang ditetapkan. 
 
NOTA. Di Malaysia, terdapat pelbagai pihak berkuasa berwibawa yang bertanggungjawab dalam bidang 
masing-masing seperti hal ehwal Islam, pensijilan halal, kesihatan haiwan, kesihatan awam, keselamatan 
makanan dan lain-lain. 

 
3.1.1 pihak berkuasa berwibawa halal 
 

Di Malaysia, pihak berkuasa berwibawa halal ialah Jabatan Kemajuan Islam Malaysia dan 
Majlis Agama Islam Negeri bagi negeri-negeri masing-masing. 
 

3.2 kosmetik 
 

Sebarang  bahan atau sediaan yang dicadang untuk digunakan pada bahagian luaran tubuh 
manusia (termasuk kulit, rambut dan bulu, kuku, bibir dan organ genital luaran) atau gigi dan 
membran mukus di dalam rongga mulut bagi tujuan membersih, mewangi, mengubah 
penampilan atau menghilangkan bau badan, melindungi atau memelihara dalam keadaan yang 
baik. 
 
3.3 halal 
 

Perkara yang dibenarkan dalam Islam berdasarkan hukum syarak dan fatwa. 

3.3.1 tidak halal 
 
Perkara yang dilarang dan tidak dibenarkan dalam Islam berdasarkan hukum syarak dan fatwa. 
Nota. Tidak halal juga dikenali sebagai haram. 
 

3.4 kosmetik halal 
 
Produk kosmetik yang mengandungi bahan yang dibenarkan oleh hukum syarak dan fatwa 
serta memenuhi syarat-syarat berikut: 
 
a) tidak terdiri daripada atau mengandungi mana-mana bahagian daripada haiwan yang 

dilarang oleh hukum syarak dan fatwa untuk dimakan oleh Muslim, atau bukan daripada 
haiwan yang tidak disembelih menurut hukum syarak dan fatwa; 

 
b) tidak mengandungi najis menurut hukum syarak dan fatwa; 
 
c) tidak memabukkan menurut hukum syarak dan fatwa ; 
 
d) tidak mengandungi mana-mana bahagian manusia atau terbitannya yang tidak 

dibenarkan oleh hukum syarak dan fatwa; 
 
e) tidak beracun atau memudaratkan kesihatan; 
 
f) tidak disedia, diproses atau dikilangkan dengan menggunakan sebarang peralatan yang 

dicemari najis menurut hukum syarak dan fatwa; dan 
 
g) semasa penyediaan, pemprosesan, atau penyimpanan,ia tidak bersentuhan, bercampur 

atau berhampiran dengan mana-mana bahan yang gagal memenuhi perkara 3.4 (a) dan 
(b). 

 
3.5 pengilangan dan pengendalian 
 
Aktiviti yang lengkap bagi menghasilkan sesuatu produk, terdiri daripada penghasilan dan 
kawalan kualiti, bermula daripada perolehan bahan mentah, pemprosesan dan seterusnya 
pembungkusan dan pengedaran produk siap. 
 
3.6 najis 
 
Bahan-bahan yang tidak suci mengikut hukum syarak dan fatwa. 
 
3.6.1 Najis menurut hukum syarak adalah: 
 
a) anjing, babi dan keturunan atau terbitan daripadanya; 
 
b) kosmetik halal yang dicemari oleh bahan yang tidak halal (haram); 
 
c) kosmetik halal yang bersentuhan secara langsung dengan bahan-bahan yang tidak halal; 
 
d) sebarang cecair atau objek yang keluar daripada rongga manusia atau haiwan seperti 

air kencing, darah, muntah, nanah, tahi dan uri; 
 
e) bangkai haiwan atau haiwan halal yang tidak disembelih mengikut hukum syarak dan 

fatwa kecuali haiwan akuatik dan sesetengah serangga; dan 

f) arak1 dan kosmetik yang mengandungi arak atau bercampur dengan arak. 
 
3.6.2 Terdapat tiga kategori najis: 
 
a) al-mughallazah adalah najis berat iaitu anjing dan babi (khinzir) termasuk sebarang 

cecair dan objek yang keluar daripada rongga anjing dan babi (khinzir), keturunan dan 
terbitan daripadanya; 

 
b) al-mutawassitah adalah najis pertengahan yang tidak termasuk dalam kategori najis 

berat atau najis ringan seperti muntah, nanah, darah, arak, bangkai, cecair dan objek 
yang keluar daripada rongga dan sebagainya; dan 

 
c) al-mukhaffafah adalah najis ringan. Najis yang berada dalam kategori ini hanyalah air 

kencing bayi lelaki berusia dua tahun dan ke bawah yang tidak mengambil apa-apa 
makanan lain kecuali susu ibu sahaja. 

 
3.7 sertu 
 
Perbuatan membersihkan dengan hasrat untuk menyucikan anggota badan, pakaian, ruang, 
perkakasan dan peralatan yang bersentuhan dengan najis mughallazah dengan membasuhnya 
sebanyak tujuh kali dengan air mutlaq, salah satunya dengan air yang bercampur tanah. 
 
3.8 Hukum syarak dan fatwa 
 
3.8.1 Hukum syarak 
 
Hukum syarak ialah perintah Allah yang berkait dengan perbuatan mukallaf yang terdiri 
daripada tuntutan (perintah dan larangan), pilihan (hukum taklifi) atau hukum wadh’i2. 
 
Berdasarkan kepada perundangan Malaysia, hukum syarak bermaksud undang-undang Islam 
dalam Mazhab Shafie atau undang-undang Islam dalam mana-mana satu Mazhab sama ada 
Hanafi, Maliki dan Hanbali yang telah dipersetujui oleh Yang di-Pertuan Agong untuk 
dikuatkuasakan di Wilayah Persekutuan atau oleh Raja bagi mana-mana negeri yang 
dikuatkuasakan dalam negeri itu di Malaysia. 
 
3.8.2 fatwa 
 
Pandangan hukum berkaitan undang-undang Islam yang dikeluarkan oleh ilmuan Muslim yang 
berwibawa. 
 
Bagi konteks Malaysia, fatwa bermaksud dekri agama yang disahkan oleh pihak yang berkuasa 
mengenai Agama Islam dan yang telah diperkenan oleh Yang di-Pertuan Agong untuk 
dikuatkuasakan di Wilayah Persekutuan, atau oleh Raja atau bagi mana-mana negeri untuk 
dikuatkuasakan dalam negeri itu di Malaysia. 
 
 
 

                                                
1 Arak adalah cairan atau minuman yang memabukkan dan dilarang menurut hukum syarak dan fatwa. 

 
2 Hukum wad’i adalah suatu keperluan sebelum pelaksanaan mana-mana hukum syarak, contohnya syarat sah solat 
adalah setelah masuk waktu solat yang ditetapkan. 

 



MS 2634:2019 (BM) 

4                                                                    © STANDARDS MALAYSIA 2020 - Hak cipta terpelihara 

4 Keperluan 
 

4.1 Tanggungjawab pengurusan 
 
4.1.1 Pihak pengurusan hendaklah memastikan integriti halal adalah terpelihara dan 
kosmetik adalah diperbuat mengikut keperluan halal. 
 
4.1.2 Pihak pengurusan hendaklah melantik seorang pekerja Muslim yang 
bertanggungjawab untuk memastikan keberkesanan perlaksanaan sistem kawalan halal 
dalaman. 
 
4.1.3 Pihak pengurusan hendaklah menyediakan latihan berkala kepada pekerja yang 
berkaitan mengenai prinsip-prinsip halal dan aplikasinya. 
 
4.1.4 Pihak pengurusan hendaklah memastikan sumber (tenaga manusia, fasiliti, 
kewangan dan infrastruktur) yang mencukupi disediakan bagi melaksanakan sistem kawalan 
halal dalaman. 
 
4.1.5 Pihak pengurusan hendaklah memastikan semua aktiviti berkaitan pengilangan dan 
pengendalian kosmetik halal direkodkan dengan betul. Semua dokumen dan rekod hendaklah 
disenggarakan dan boleh dikesan. 
 
4.1.6 Pihak pengurusan hendaklah membenarkan pekerja Muslim untuk menunaikan 
kewajipan agama. 
 
4.1.7 Pihak pengurusan hendaklah memastikan penglibatan dan komitmen semua pekerja 
dari pelbagai jabatan di semua peringkat dalam syarikat, pembekal dan pengedarnya bagi 
memelihara integriti halal. 
 
4.2 Bahan 
 
Kesemua bahan yang digunakan dalam pengilangan kosmetik halal hendaklah mematuhi 
keperluan halal. Bahan boleh diperolehi daripada sumber sintetik atau semula jadi.  
 
Semua najis adalah dilarang. 
 

4.2.1  Haiwan 
 
Haiwan boleh dibahagikan kepada dua kategori: 

 

4.2.1.1 Haiwan darat 
 
Semua haiwan darat adalah halal sebagai sumber bahan mentah kosmetik, kecuali yang 
berikut: 
 
a) haiwan halal yang tidak disembelih mengikut hukum syarak dan fatwa; 

 
b) haiwan najis mughallazah iaitu babi dan anjing serta keturunan dan terbitannya; 

 
c) haiwan yang mempunyai taring atau gading yang digunakan untuk membunuh mangsa 

seperti harimau, beruang, gajah, kucing, monyet dan sebagainya; 

d) burung pemangsa seperti helang, burung hantu dan sebagainya; 
 

e) haiwan perosak dan/atau berbisa seperti tikus, lipas, lipan, kala jengking, ular, tebuan 
dan haiwan lain yang seumpamanya; 
 

f) haiwan yang dilarang untuk dibunuh menurut Islam seperti lebah (al-nahlah), burung 
belatuk (hud-hud) dan sebagainya; 
 

g) haiwan yang dianggap menjijikkan dan kotor seperti kutu, lalat dan sebagainya; 
 

h) haiwan halal yang diternak dan diberi makan najis dengan sengaja dan berterusan; dan 
 

i) haiwan lain yang dilarang untuk dimakan menurut hukum syarak dan fatwa kecuali 
dibenarkan untuk digunakan dalam kosmetik halal. 

 
4.2.1.2  Haiwan akuatik 
 
Haiwan akuatik ialah haiwan yang hidup di dalam air dan tidak boleh hidup di darat, seperti 
ikan. Semua haiwan akuatik adalah halal kecuali: 
 
a) haiwan akuatik yang beracun, memabukkan atau memudaratkan kesihatan; 
 
b)  haiwan dua alam yang hidup di darat dan di dalam air seperti buaya, penyu dan katak; 
 
c)  haiwan akuatik yang hidup di dalam najis atau secara sengaja dan/ atau berterusan diberi 

makan najis adalah tidak halal ; dan 
 
d)  haiwan akuatik lain yang dilarang untuk dimakan menurut hukum syarak dan fatwa. 
 
4.2.2  Tumbuh-tumbuhan 
 
Semua jenis tumbuhan dan produk tumbuhan serta terbitan daripadanya adalah halal kecuali 
yang beracun, memabukkan atau memudaratkan kesihatan. 

 
4.2.3  Mikroorganisma 
 
Semua jenis mikroorganisma (seperti bakteria, alga dan kulat) serta hasil produk 
sampingannya dan/atau terbitan daripadanya adalah halal kecuali yang beracun, memabukkan 
atau yang memudaratkan kesihatan atau yang bersentuhan dengan bahan yang tidak halal 
semasa penyediaannya.  
 
4.2.4 Bahan mineral dan kimia 
 
Semua mineral (seperti kalsium karbonat, magnesium silikat, titanium dioksida, silika) dan 
bahan kimia adalah halal kecuali yang beracun, memabukkan atau yang memudaratkan 
kesihatan. 
 
4.2.5  Tanah dan air 
 
Semua sumber daripada tanah dan air serta hasil produk sampingannya adalah halal untuk 
digunakan kecuali yang memudaratkan dan/atau bercampur dengan bahan yang disahkan 
sebagai najis. 

4.2.6  Organisma terubah suai genetik (GMO) 
 
Kosmetik yang mengandungi produk dan/atau hasilan daripada organisma terubah suai genetik 
(GMOs) atau ramuan yang diperbuat daripada penggunaan/ manipulasi bahan genetik haiwan 
yang tidak halal mengikut hukum syarak dan fatwa adalah tidak halal. 
 
4.2.7  Lain-lain 
 
Tanpa mengambil kira 4.2.1.2 dan 4.2.3, produk daripada haiwan darat dan akuatik atau 
tumbuhan yang memudaratkan adalah halal apabila toksin atau racunnya dibuang semasa  
pemprosesan, sepertimana yang dibenarkan oleh hukum syarak.  

 
4.2.8  Alkohol 
 
Bahan untuk kosmetik yang mengandungi alkohol kecuali minuman beralkohol (arak) adalah 
dibenarkan.  
 
4.2.9  Sintetik  
 
Bahan untuk kosmetik dihasilkan secara sintetik adalah halal kecuali yang memudaratkan 
dan/atau bercampur dengan bahan yang disahkan najis. 
 

4.3 Kebersihan, sanitasi dan keselamatan dalam pengilangan dan pengendalian 
kosmetik halal 
 
4.3.1  Premis 
 
a) Premis itu hendaklah terletak di dalam persekitaran yang, apabila dipertimbangkan 

bersama-sama dengan langkah-langkah untuk melindungi proses pengilangan, tidak 
mendatangkan risiko yang menyebabkan pencemaran bahan atau produk tidak halal. 

 
b) Premis hendaklah dipisahkan secara berkesan dan terlindung sepenuhnya dari ladang 

ternakan babi atau sebarang aktiviti pemprosesan berkaitan dengannya untuk mencegah 
pencemaran melalui udara, air, pembentungan, pekerja dan peralatan. 

 
c) Susun atur premis hendaklah membenarkan aliran proses yang betul, aliran pergerakan 

pekerja yang betul, amalan kebersihan dan keselamatan yang baik termasuk 
perlindungan daripada infestasi makhluk perosak dan pencemaran silang di antara dan 
semasa operasi.  

 
d) Aliran proses produk daripada penerimaan bahan mentah sehingga produk siap 

hendaklah mencegah pencemaran silang. 
 
e) Premis hendaklah direkabentuk bagi memudahkan pembersihan dan amalan kebersihan 

yang betul. 
 
f) Kemudahan sanitasi yang mencukupi hendaklah disedia dan diselenggara. 
 
g) Ruang pemuatan dan pemunggahan hendaklah direka bentuk secara bersesuaian bagi 

membolehkan pemindahan bahan mentah dan produk siap secara berkesan. 
 



MS 2634:2019 (BM) 

© STANDARDS MALAYSIA 2021 - Hak cipta terpelihara   7 

h) Premis hendaklah berada dalam keadaan yang baik, bersih, dan diselenggara bagi 
mencegah kemasukan makhluk perosak dan menghapus kawasan yang berpotensi 
menjadi tempat pembiakan. 

 
i) Haiwan peliharaan dan haiwan lain hendaklah dilarang daripada memasuki premis.  
 
j) Ruang solat Muslim hendaklah disediakan di lokasi yang bersesuaian dan diselenggara 

dengan baik. 
 
4.3.2  Peralatan dan bahan bantuan pemprosesan 
 
a) peralatan dan bahan bantuan pemprosesan yang digunakan untuk mengilang dan 

mengendali kosmetik halal hendaklah direka bentuk dan dibina untuk memudahkan 
pembersihan serta hendaklah tidak diperbuat daripada atau mengandungi sebarang 
bahan yang telah disahkan sebagai najis oleh hukum syarak. 

 
b) Kawasan pengilangan hendaklah tidak boleh mempunyai sebarang alat dan unsur 

penyembahan keagamaan. 
 
c) peralatan dan bahan bantuan pemprosesan yang pernah digunakan atau bersentuhan 

dengan najis mughallazah, hendaklah dibersihkan secara sertu berdasarkan hukum 
syarak (lihat Lampiran A). Prosedur ini hendaklah diselia dan ditentusahkan oleh pihak 
berkuasa berwibawa halal.  

 
d) Dalam kes penukaran status aliran pemprosesan (processing lines) yang melibatkan 

najis mughallazah ke aliran pengeluaran halal, aliran tersebut hendaklah dibasuh dan 
disertu berdasarkan hukum syarak (lihat Lampiran A). Prosedur ini hendaklah diselia dan 
ditentusahkan oleh pihak berkuasa berwibawa halal. Apabila telah ditukarkan, aliran 
tersebut hendaklah digunakan untuk kosmetik halal sahaja. Ulangan penukaran aliran 
kepada aliran najis mughallazah dan kemudian berbalik semula kepada aliran halal, 
hendaklah tidak dibenarkan. 

 
e) Penggunaan perkakasan dan berus daripada bulu haiwan tidak halal adalah dilarang. 
 
f) Semua peralatan dan bahan bantuan pemprosesan hendaklah bersih dan sentiasa 

diselenggara. 
 
4.3.3  Kebersihan diri 
 
Semua pekerja yang diberi kuasa memasuki kawasan pengeluaran hendaklah mengamalkan 
kebersihan diri termasuk pakaian yang betul. 
 
4.4  Aspek lain dalam penyediaan bahan untuk kosmetik halal 
 
Bahan kosmetik halal hendaklah disediakan menurut keperluan Amalan Pengilangan Baik. 
 
4.5  Pengilangan, pengendalian dan pengedaran produk 
 
4.5.1  Semua produk kosmetik adalah halal jika memenuhi semua keperluan berikut: 
 
a) kilang pemprosesan, peralatan dan perkakasan hendaklah dikhususkan untuk 

pengeluaran halal sahaja; 

b) produk atau bahan kandungannya tidak mengandungi sebarang komponen atau produk 
haiwan yang tidak halal atau tidak disembelih menurut hukum syarak dan fatwa; 

 
c) produk tidak mengandungi apa-apa bahan dalam sebarang kuantiti yang disahkan 

sebagai najis menurut hukum syarak dan fatwa; 
 
d) produk dan bahan kandungannya adalah selamat dan tidak memudaratkan; 
 
e) produk disedia, diproses atau dikilang dengan menggunakan peralatan dan fasiliti yang 

bebas daripada pencemaran najis; dan 
 
f) semasa penyediaan, pemprosesan, pembungkusan, penyimpanan atau pengangkutan, 

produk hendaklah diasingkan daripada sebarang bahan yang tidak memenuhi keperluan 
seperti yang ditetapkan dalam perkara a), b), c) dan/atau e) atau apa-apa yang disahkan 
sebagai najis oleh hukum syarak dan fatwa. 

 
4.6  Pembungkusan, pelabelan dan pengiklanan 
 
4.6.1  Kosmetik halal hendaklah dibungkus dengan baik. Bahan pembungkusan hendaklah 
halal dan memenuhi keperluan berikut: 
 
a) bahan pembungkusan hendakah tidak diperbuat daripada sebarang bahan mentah yang 

disahkan sebagai najis oleh hukum syarak dan fatwa; 
 
b) tidak disedia, diproses atau dikilang menggunakan peralatan yang dicemari oleh apa-

apa perkara yang disahkan sebagai najis oleh hukum syarak dan fatwa; 
 
c) semasa penyediaan, pemprosesan, penyimpanan atau pengangkutan, ianya hendak 

dipisahkan secara fizikal daripada bahan lain yang tidak memenuhi keperluan seperti 
yang dinyatakan dalam perkara a) atau b) atau apa-apa yang disahkan sebagai najis 
oleh hukum syarak dan fatwa; 

 
d) bahan pembungkusan tidak memberi kesan toksik ke atas kosmetik halal; dan 
 
e) reka bentuk pembungkusan dan pelabelan termasuk simbol, logo, nama dan gambar 

hendaklah tidak mengelirukan dan/atau bercanggah dengan prinsip hukum syarak dan 
fatwa. 

 
4.6.2  Proses pembungkusan hendaklah dikendalikan dalam keadaan baik dan bersih, serta 
keadaan sanitasi yang memuaskan. 
 
4.6.3  Bahan pelabelan yang bersentuhan secara langsung dengan produk hendaklah halal 
dan tidak berbahaya. 
 
4.6.4  Kosmetik halal hendaklah tidak menggunakan nama atau dinamakan secara sinonim 
dengan bahan tidak halal yang boleh menimbulkan kekeliruan. 
 
4.6.5  Setiap pembungkusan hendaklah ditandakan dengan terang dan jelas serta tidak 
mudah dipadamkan atau label hendaklah dilekatkan pada bungkusan mengikut keperluan yang 
ditetapkan oleh pihak berkuasa berwibawa. 
 
4.6.6  Pembungkusan, pelabelan dan pengiklanan kosmetik halal hendaklah tidak 
bercanggah dengan prinsip hukum syarak dan fatwa serta tidak menonjolkan unsur-unsur tidak 

sopan yang bertentangan dengan hukum syarak dan garis panduan oleh pihak berkuasa 
berwibawa. 
 
4.7  Keperluan lain 
 
Segala keperluan yang berkaitan terkandung dalam MS 1500 hendaklah dipatuhi. 
 
4.8  Keperluan perundangan 

 

Semua aspek produk kosmetik halal termasuk pengilangan dan pengendalian hendaklah 
mematuhi peraturan dan keperluan yang sedang berkuatkuasa di Malaysia dan/atau negara 
pengeluar. 
 
 

5 Pematuhan 
 
Standard ini hendaklah digunakan untuk menunjukkan pematuhan kepada pensijilan kosmetik 
halal oleh pihak berkuasa berwibawa halal.  
 
Prosedur dan keperluan bagi pensijilan adalah sepertimana yang ditetapkan oleh pihak 
berkuasa berwibawa halal. 
 

Nota. Standard ini tidak mengandungi semua keperluan bagi tujuan pensijilan. Pensijilan halal boleh 
dirujuk dengan pihak berkuasa berwibawa halal di Malaysia. 

 
 

6 Sijil halal 
 
Sijil halal hendaklah dikeluarkan oleh pihak berkuasa berwibawa halal di Malaysia. 
 
 

7 Tanda pensijilan halal 
 
Setiap produk, setelah mendapat kelulusan daripada pihak berkuasa berwibawa halal boleh 
ditandakan dengan logo pensijilan halal  pihak berkuasa berkenaan, dengan syarat produk 
tersebut mematuhi segala keperluan standard ini. 

Lampiran A 

(normatif) 
 

Kaedah sertu berdasarkan hukum syarak bagi najis al-mughallazah 
 
 
A1  Keperluan umum 
 
Najis, sama ada nyata (‘ainiyah) atau tidak nyata (hilang atau kering dan sebagainya) 
dinamakan sebagai hukmiyah. Bagi membersihkan najis: 
 
a) perlu dibasuh tujuh kali, satu daripadanya dengan air yang dicampur dengan tanah; 
 
b) basuhan pertama hendaklah untuk menghilangkan kewujudan najis, walaupun beberapa 

kali basuhan diperlukan. Hendaklah dipastikan tiada tinggalan air daripada air basuhan 
pertama dan basuhan seterusnya hendaklah dikira sebagai basuhan kedua; 

 
c) tanah yang digunakan hanya setakat cukup untuk air menjadi  keruh (suspension); dan  
 
d) penggunaan bahan yang mempunyai kandungan tanah adalah dibenarkan. 
 
A2  Keadaan tanah 
 
Keadaan tanah yang digunakan adalah: 
 
a)  bebas daripada najis; dan 
 
b)  bukan tanah musta’mal, (iaitu yang telah digunakan untuk tayammum) kecuali setelah 

hujan lebat. 
 
A3  Keadaan air 
 
Keadaan air yang digunakan adalah: 
 
a)  air mutlak; 
 
b)  bukan air musta’mal3 ; dan 
 
c) bebas daripada najis. 

 
Maklumat lanjut berkaitan sertu boleh dirujuk melalui Garis Panduan Sertu Menurut Perspektif 
Islam, Jabatan Kemajuan Islam Malaysia. 

 

 
  

                                                
3 Air musta’mal adalah air yang kurang daripada dua kolah (anggaran 192 L) yang telah digunakan untuk bersuci. 

